
Чӑн-чӑн мунча.
JL— улта ҫумӑр чашлаттарса ҫӑвать. Виҫӗ-тӑватӑ ҫул- 

хи Натали кил хушшине чупса тухнӑ та ҫумӑр айӗнче 
киленсе тӑрать. Хушӑран вӑл тёксӗм тӳпенелле пӑхать, 
унччен те пулмасть икӗ аллипе пуҫне ҫума пикенет. Ҫак- 
на асӑрханӑ амӑшё хыпӑнса ӳкет, чӳречине уҫать те хыттӑн 
кӑш кӑрать:

— Натали! Хӗрӗм, мӗн хӑтланатӑн? Халех пӳрте кӗр!
— Мунча кӗретӗп, — ҫинҫе сассипе хуравлать хӗр ача.
— Халех кӗр!
— Айу-у-ук! Кӗрес килме-е-ест! Анне, кур-ха, мӗн тери 

лайӑх кунта-а-а! Ах, лайӑх.
— Шӑнса пӑсӑлатӑн, ачам! Кӗр.
Амӑшӗ хытах хӑтӑрма пуҫласан Натали пӳртелле тӗпӗр- 

тетсе чупса кӗрет. Хӑй йӗп-йӗпех пулнӑ, апла пулин те 
питӗ хӗпӗртенӗ. Ун ҫинче типӗ вырӑн юлман. Амӑшӗ ӑна 
хывӑнтарчӗ, хыпалансах типӗ тумтир тӑхӑнтартрё.

— Ах, ачам, мӗншӗн ҫав териех ҫумӑр айӗнче йӗпенес 
килчӗ санӑн? — чунтанах пӑшӑрханса ӳпкелешрё амӑшӗ.

— Анне! Ҫумӑр айёнче пи-итӗ аван.
— Мӗн аванни унта? — ниепле те ӑнланаймарӗ амӑшӗ.
— Ҫӳлтен пӗрёхекен мунча кӗтӗм эпӗ.
— Мӗнле мунча пултӑр ҫав сивӗ ҫумӑр айӗнче! Кур-ха, 

епле шанса кайнӑ, сиксе чётретӗн. Халех вӗри чей ӗҫмел- 
ле. Унсӑрӑн шӑнса пӑсӑлатӑн.

Ҫумӑр айӗнче тӑнӑшӑн Натали пёрре те кулянмарё. Вӑл 
телейлӗн каларӗ:

— Ҫумӑрӗ ытла та лайӑх иккен, — ӑнлантарчӗ ача амӑш- 
не. — Манӑн пуҫа вӑл нимӗнле шампуньсӗр, супӑньсӗр ҫуса 
ячӗ. Ҫурӗ пулин те, пёлетён-и, анне, куҫа та кёмерӗ.

Ҫырла купли.
Л  ӑллӑмпа пахчара ҫум ҫумлатпӑр. Ҫӗр улми 

йӑранӗсем вӑрӑм, ҫавӑнпа та пӗрер кас тухнӑ хыҫҫӑн кай
ма лартӑмӑр.

— Манӑн вӗҫевҫӗ пулас килет, — тет Вова кӑвак пӗлӗ- 
телле пӑхса. — Мӗнле лайӑх пуль унта, кӑвак пӗлӗт 
хушшинче, ярӑнса ҫӳреме! Эх, хӑҫан ӳссе ҫитеп-ши, вара 
эпӗ те...

Эпир месерле выртнӑ та кӑвак тӳпенелле тинкеретпӗр.
— Манӑн халь питӗ ҫырла ҫиес килет, — терӗм ӑна.
Ку шухӑш Вовӑна та килӗшрӗ пулас, вӑл выртнӑ ҫёртен 

сиксе тӑчӗ, унтан симӗс мӑяна тытса аяккалла печё:
— Атя вӑрмана каятпӑр!
— Ҫ-у-ук, юрамасть. Пирён ҫум ҫумламалла. Анне пурпӗр 

вӑрмана ямасть пире.
— Эпир вӑл куриччен тухса ш ӑвӑнатпӑр. Эх, мӗн тери 

уҫӑ пуль вӑрманта-а-а! Литюк, атя! Ман питӗ-питӗ каяс 
килсе кайрӗ! Ах, ҫырли-и-и...

— Хам та шутлатӑп-ха, мӗн тумалла-ши?
Анне курасран пӗшкёнсе карта урлӑ каҫрӑмӑр, йывӑҫсен 

хӳттипе пӳрт умӗнчен иртсе хӑвӑртрах урам тӑрӑх тӑвал- 
ла чупрӑмӑр.

Вӑрманё ҫы вӑхра мар пирӗн, анчах эпир васкасах 
утрӑмӑр. Хӑвӑртрах ҫитес килчӗ. Унта кӗрсенех пачах урӑх 
тӗнчене лекнӗн туйӑнать-ҫке! Пӗтӗм вӑрман юрӑ-кӗвёпе тул- 
са ларнӑ. Хӗвелӗ те пӗҫертмест кунта, сывлӑшӗ... Ниепле 
те сывласа тӑранаймастӑн!

— Литюк! Ҫырла кукли ҫиес килет-и? — ыйтать шӑллӑм 
манран.

— Ахӑ. Ан чӑрмантар-ха, эпӗ ҫырла вырӑнӗ тупрӑм.
— Эпӗ те пырам-и?

— Ах, чеескер! Ку манӑн тӗмӗ-ҫке. Эп те ҫырла кукли 
юрататӑп ҫав, — ҫӑка ҫулҫи татса унта темиҫе ҫырла хурса 
чёркет вӑл. — Ак пулчё те «ҫырла кукли». Эпё кун пек 
тутлӑ япала ҫисе те курман!

Ҫырла ҫисе тӑрансан кӑтк ӑ  тёмми ҫине пырса тух- 
рӑмӑр. Каллӗ-маллӗ чупаканскерсем ҫине пӗр кана пӑхса 
лартӑмӑр. Тепӗртакран Вова симӗс курӑк ҫине тӑсӑлса 
выртрё, эпӗ чечексем пуҫтартӑм.

Каярахпа киле каясси пирки те шутлама пуҫларӑмӑр- 
ха, анчах мӗнле пырса кӗмелле? Ӗҫ вӑхӑтӗнче вӑрмана 
тухса тарнӑшӑн хытӑ лекет-ҫке. Иксӗмӗр те шухӑша кайнӑ, 
ӗнтӗ кулянма та пуҫларӑмӑр.

— Анне валли те пуҫтарар! — терё шӑллӑм. — Вал пире 
куншӑн пурпӗр ятламӗ. — Ҫырла юратать вӗт вӑл. Эс мӗнле 
шутлатӑн, Литюк?

— Ахӑ. Анне ҫырла ҫисе курман кӑҫал, — килёшрӗм эпӗ 
те ку шухӑшпа.

Эпир сарлака ҫулҫӑ ҫине пикенсех ҫырла пуҫтартӑмӑр. 
Чылай пухӑнчӗ. Ана ҫывӑхарах тытсан — каласа пама та 
пӗлеймӗн — темле асамлӑ, сӑмсана кӑтӑклакан ырӑ та 
техӗмлӗ шӑршӑ кӗрет. «Кукӑль» ҫине пӑхса ытлашши сыв- 
лама та хӑратпӑр эпир.

Ӗнтӗ киле кайма тухрӑмӑр. Чиперех утаттӑмӑр тусанлӑ 
ҫулпала, шӑллӑм тӑруках:

— Халӗ ҫырлана эпё ҫӗклесе пыратӑп! — терӗ.
— Ҫу-к-к! — тетӗп. — Эсӗ манран пӗчӗкрех, те такса

ярӑн...
— Мӗншӗн санӑн ҫеҫ йӑтса пымалла вара, эпё те пуҫ-

тарнӑ-ҫке? — чӑркӑшать арҫын ача.
— Ҫавах мар-и? — кёҫённине парӑнас килмест манӑн 

та. — Эпӗ асли. Санӑн аппу пулатӑп.
Хамӑр сисмесӗрех тавлашса кайрӑмӑр унпа. Карт! ҫеҫ 

туртрӗ Вова манӑн алла. Симёс ҫулҫӑ ҫинчи ҫырла тусан 
ҫине пӗрех тӑкӑнса кайрӗ. И ксӗмёр те нимӗн калам а

пӗлмесӗр пӗр вырӑнтах хытса тӑтӑмӑр. Сӑнран улшӑнса 
кайнӑ шӑллӑм пуҫне усрӗ.

Яла ҫитнӗ чухне хӗвел анатчӗ, ялта кӗтӳ кӗртрӗҫ. Питӗ 
хӑраса пырса кӗтӗмӗр, киле кӗме те шикленетпӗр.

Мӗн темелле-ши аннене? Мӗн пулать халӗ?
— Эпё киле кӗместёп, — вӑрӑммӑн хашлатса сывлать 

Вова. — Анне вӑрҫасран хӑратӑп.
— Лекетех пире куншӑн, — пӑшӑрханатӑп эпё те. — Эх, 

мӗншён итлерӗм-ши?..
Йывӑҫсем хыҫӗнче пытанса ларсан-ларсан пуҫа пёр ырӑ 

шухӑш пырса кӗчӗ. Мӗн тума киле кёмелле тет вара? Ҫук, 
киле мар, пахчана йӑпшӑнса ҫитмелле пирён!

Эпир карта урлӑ каҫрӑмӑр, никамах та асӑрхамарӗ-ха 
пире. Ҫӗр улми кассисем тӑрӑх упаленсе пыратпӑр. Йӑ- 
рансем патне ҫитсен тӳрех ҫум ҫумлама пикентӗмӗр. 
Пӗр-пӗринпе калаҫмастпӑр, хыпалансах ӗҫлетпӗр.

Пӗр сехете яхӑн ҫумларӑмӑр, тепӗр сехет... Анне пах
чана тухасса кӗтрёмӗр. Ӗнтӗ тёттӗм те пула пуҫларӗ, вӑл 
пахчана тухмарӗ. Пирӗн чунра аван марри, ӑш ҫунни 
пурпӗр иртсе каймарӗ.

«Анне сакайӗнче ҫук!»
у ӗҫ кӳршӗсен килӗнче пулса иртнё. Ун чухне 

эпӗ пӗ-ӗчӗккӗ пулнӑ-ха. Вӑл вӑхӑтра ҫакӑн пек йӗрке ҫирӗп- 
леннӗ: каш ни сурӑхшӑн, чӑхш ӑн, автанш ӑн, сурӑх путек- 
киш ён, качакаш ӑн, кирлех пулсан каш ни улмуҫҫишӗн — 
унта пурне те каласа та пӗтереймӗн — укҫа ш ӑйӑрнӑ. 
Кирек ӑҫтан тупса пар!

Пирён ялта пёр питӗ чипер хӗр Хреҫҫин качча тухнӑ. 
Тин кӑна пурнӑҫ ҫавӑрма тытӑннӑскерне налук тӳлеттерсе 
хӑшкӑлтарнӑ.

Пӗррехинче Хреҫҫин курах каять чӳречерен: вӗсем пат- 
не папка ҫӗкленӗ чаплӑ ҫынсем килеҫҫӗ. Ай-уй! Сехри хӑпса 
тухать ҫамрӑк хӗрарӑмӑн. Унӑн, ара, пёр пус та ҫук-ҫке! 
Мӑшӑрӗ Кенаш ҫемье валли кӑш тах та пулин укҫа тупас 
тесе инҫете ёҫлеме тухса кайнӑ. Мӗн тумалла-ши? Унталла 
пӑхать Хреҫҫин, кунталла...

— Анне! Атя пытанмалла выльӑпӑй! — тет тӑватӑ ҫул- 
хи Веня. — Эсӗ пытан, эпё сана сыяса тупӑп.

— Тӑхта-ха, ав мана шырама килчӗҫ, — тет хыпаланса 
ӳкнӗ Хреҫҫин. — Ах, мӗн тӑвас, ӑҫта тарса пытанас?

— Пытан хӑвӑйтйах! Эпё никама та каламастӑп! — ку- 
ҫӗсем ҫунаҫҫӗ арҫын ачан. — Эпё сана сыхлатӑп.

— Час-ха, час, — тутӑр вӗҫӗсене пӗтӗркелет ҫамрӑк 
хӗрарӑм.

— Анне! Вӗсем пийӗн кайтисне кӗчӗҫ. Уй, пӗйи ҫутӑ 
пуҫлӑ. Ҫӳҫӗ шӑтман пулмалла. Ой! Хӑвӑйтйах!

— Юрать. Эпӗ чӑмрӑм. Эпё сакайӗнчине ан кала. Атту 
тытса каяҫҫӗ! Ах, пӗтрӗм! Ах...

Кӗтмен хӑнасем пӳрте кӗрсе тӑраҫҫӗ. Ача хӑйне чӑн-чӑн 
паттӑр пек тыткалать. Аллисене пилӗкӗ тӗлне тытнӑ.

— Аҫу ӑҫта? — ыйтаҫҫӗ унран.
— Атте ҫук. Твоя кайнӑ.
— Мӗнле твора?
— «Твор пӳртне» — хурал пӳртне.
— Эсё кам?
— Ы лтӑн тёпйенчӗкки!
— Эй, ылтӑн тӗпренчӗкӗ, аннӳ ӑҫта, кала хӑвӑртрах. Кан- 

фет парап!
Пӗчӗк Веня сакай алӑкӗ ҫине пырса тӑрать те чалт! чалт! 

сикет:
— Анне сакайӗнче ҫук! Анне ӑҫтине каламас! Анне са- 

кайӗнче ҫук! — тет.
Мӗскӗн хёрарӑмӑн ирӗксӗрех сакайӗнчен тухма тивет.
Мӗн тӑвӑн ёнтӗ пӗчӗк ачана?



Щ  Чӑж яш ки.
часем, эсир чӑх яш ки юрататӑр-и? «Паллах, — 

тейӗр эсир, — ӑна пурте юратаҫҫӗ». Эпё те ҫаплах шут- 
латӑп. Нинукпа Лисук та чӑх какайне питӗ кӑмӑллаҫҫё. 
Нумаях пулмасть вёсен ҫуралнӑ кун пулчӗ.

Вуннӑ тултарчӗҫ хӗр ачасем. Иккӗшӗ те-и? Ҫапла иккӗшӗ 
те. Мӗншӗн тесен вӗсем йӗкӗрешсем. Ялан пёр пек кӗпе 
тӑхӑнса ҫӳреҫҫӗ, кирек ӑҫта та пӗрле каяҫҫӗ, шухӑшӗсем 
те пӗрпекрех — телейлӗ хӗр ачасем ҫавах та.

Ҫуралнӑ кунра вёсен чылай парне пухӑнчӗ: кӗнекесем, 
упа, кролик... Чӗррисем мар ӗнтӗ, теттесем! Ш урӑ ҫемҫе 
йытӑ ҫури те парнелерӗҫ. Пукане те пур унта — макӑракан- 
ни! Унсӑр пуҫне асламӑшӗ иккёш не пӗр тан укҫа валеҫсе 
пачӗ. Ара, мӑнукӗсене пи-и-итӗ хытӑ юратать-ҫке вӑл!

Хайхи ҫуралнӑ кун иртсе кайсан Нинукпа Лисук укҫи- 
сене шутласа пӑхаҫҫӗ: пушмаклӑх ҫитмест, илес пулсан икӗ 
мӑшӑр илмелле-ха та. Кӗпе те йӳнех мар. Мӗн туянмалла? 
Тен, мӗн те пулин тутли? Анчах мӗн? Чӑх илсе ҫиес!

Икӗ хёр ача лавккана вӗҫтереҫҫӗ, чылай пӑхкаласа ҫӳренӗ 
хыҫҫӑн чӑнах та чӑх какайне туянаҫҫё.

— Анне! Эпир хамӑр укҫапа чӑх ашё туянтӑмӑр! — пёл- 
терет Нинук.

— Тӑраниччен ҫиес тетпӗр, — хушса хурать Лисук ҫутӑ 
хутаҫри чӑхха сётел ҫине хурса.

— Паян чӑх яш ки ҫиетпӗр! — сӗтел умне кармашать 
пӗчӗк Денис.

— Эс тата ӑҫта ҫулӑхатӑн? — чавсипе тӗкет ӑна Н и
нук. — Укҫи пирӗн вӗт, санӑн мар.

— Ҫуралнӑ куну ҫитсен, тен, сана та асанне укҫа парӗ, 
ун чухне хуть те мӗн и лее ҫи! — терӗ Лисук.

— Анне, пёҫер-ха хӑвӑртрах.



— Ҫуррине ҫеҫ ярас пуль, тепре пӗҫермелӗх юлтӑр, — 
яш ка лартса ярать амӑшӗ.

— Пӗтӗмпех яр, анне!
— Яшкине мар, ашне ҫиес килет пирӗн.
— Юрӗ-ҫке. Юрӗ. Йӑлтах пӗҫерсе паратӑп. Ҫийӗр эппин 

тӑраниччен, — кулкалать амӑшӗ хӗр ачисем ҫине ӑшшӑн 
пӑхса. — Какайне пурте юрататпӑр-ҫке.

Амӑшӗ тӗпелте аппаланчӗ. Ачасем вӑл вӑхӑтра урӑх 
пӳлӗмре вылярӗҫ.

— Анне, яш ка пиҫрӗ-и? — темиҫе хутчен те пырса ыйтрӗ 
Денис.

— Пиҫмен-ха, ывӑлӑм, тепӗртак вӗретӗр, — терӗ сухан 
шуратакан амӑшӗ.

Унччен те пулмарӗ Лисукпа Нинук каллех чупса пычӗҫ 
амӑшӗ патне:

— Пиҫрӗ-и ҫак, анне? Хӑвӑртрах сӳнтер-ха.
— Тата кӑшт вӗретӗр-ха, тутлӑрах пултӑр.
Кӑштахран амӑшӗ ачисене сӗтел хушшине чӗнчё:
— Аллӑрсене ҫӑвӑр! Супӑньпе. Унсӑрӑн...
— Унсӑрӑн мӗн, анне? — йӗкӗлтет Денис. — Ҫӑвара 

микробсем кӗрсе каяҫҫӗ-и? Эпӗ вӗсене вӗри ш ывпа... сыв- 
лайми пулса ларччӑр. Анне, мана ав ҫав хитре турилккене 
антарса пар, юрать-и? Ҫу-у-к, унпа ма-а-ар, мулкач кишӗр 
ҫисе лараканни... вӑт-вӑт ҫавӑ. Урра! Эпӗ халех... — ма- 
лалла чупса кайрӗ арҫын ача.

— Пӑрӑн ҫул ҫинчен!
— Ан кансӗрле!
— Атя хӑшӗ маларах? Э! Эпё пуринчен те маларах ӗл- 

кӗртӗм!
— Ман супӑне ан тыт тенӗ сана!
— Эсё те... Ку манӑн! Ку — санӑн!
Амӑшӗ ачисене тата тепёр хутчен йыхӑрчё:
— Ҫитё сире тавлашма! Хӑвӑртрах килӗр. Апат сивӗнсе 

кайё.

Пурте кухньӑна ӑмӑртмалла чупса пычӗҫ. Пӗр-пӗринпе 
тӗккелешсе сӗтел хушшине вырнаҫрӗҫ. Пӳлӗме тутлӑ шӑршӑ 
сарӑлнӑ. Турилккесенче ҫуллӑ яш ка пӑсланать. Чи варринче, 
пысӑк чаш ӑкра, пурин куҫне илӗртекен чӑх тукмакӗсем 
кӑнтарса тӑраҫҫӗ. Амӑшӗ вёри яш кана вӗре-вӗре сыпать, 
ачасен куҫӗсем чӑх ҫинчен каймаҫҫӗ. Кӗҫӗн ывӑлӗ яш ка 
ҫинчен мансах какай енне пӑхать. Нинукпа Лисук турил- 
ккисене айккинелле тӗкрӗҫ те чӑхха хӑйсен ҫывӑхнерех 
шутарчӗҫ.

— А тя малтан ҫунаттисене ҫиер, кайран тукмаккисе- 
не, — тет Нинук.

— Аха, — унпа килӗшсе пуҫне сулать хӗр ача.
Акӑ вӗсем пӗрер ҫунат тӑпӑлтарса илчӗҫ.
— Ай, ытла тутлӑ ку! Ҫӑвартах ирӗлсе каять! — аша ҫӑ- 

вар тулли чӑмлаҫҫӗ йӗкӗрешсем. Унтан пӗрер тукмак ярса 
илчӗҫ...

Денис пӗрре чаш ӑкри аш ҫине, тепре хӑйӗнчен аслисем 
ҫине тинкерчӗ. Никам та пӑхмасть ун ҫине, пурте тӑрӑшсах 
ҫиеҫҫӗ. Хӗр ачасем хыпалансах чӑхха тӑпӑлтараҫҫӗ. Ӗнтӗ 
шурӑ ашне ярса тытрӗҫ. Ҫараллах ҫиеҫҫӗ хӑйсем, ҫӑкӑр ҫине 
ҫаврӑнса та пӑхмаҫҫӗ. Денис какай енне аллипе кармашрӗ 
ҫеҫ, хӗр ачасем ӑна аллинчен ҫат! тутарчӗҫ. Кашӑкне тытнӑ 
арҫын ача пуҫне пёкрӗ...

Амӑшӗ нимӗн те чӗнмерӗ, ш ухӑш а путса тек шӳрпине 
сыпрӗ.

Ачасем, чӑх яш кине кӑмӑллакан йӗкёрешсем пирки эсир 
мӗн каланӑ пулӑттӑр?

I Н аҫтукпа Мухтар.
1 |Щ  Лш ирӗн Мухтар ятлӑ йытӑ пурччӗ. Манӑн йӑ- 

мӑкӑн мӑшӑрӗ, Николай Иванович, Канаш хулинче мили- 
ци уйрӑмӗнче ӗҫленӗ чухне илсе килнӗччӗ ӑна. Куҫран 
пӑхсах ӑнланаканскер. Унта, паллах, ятарласа вӗрентнӗ 
ӑслӑ йытӑсене ҫеҫ тытса усраҫҫӗ. Мӗн тӑвас тетӗн, йытӑсем 
те ватӑлаҫҫӗ. Ҫавӑнпа ӑна тек унта тытса тӑман, шеллени- 
пе киле и лее килнӗ.

Кӗркунне. Пукрав кунӗ. Анне ирех тӑнӑ, вутӑ хутса янӑ. 
Чӑваш йӑлипе вӑл кукӑль пӗҫерме хатӗрленет. Ҫулталӑк 
ҫурӑри Наҫтук та кӑмака умӗнче ӑшталанакан кукамӑшён- 
чен юлмасть, шав тем пулӑшма хӑтланать: савӑт-сапа илсе 
парать, хӑй чӗлхипе тем пуплет. Ш атӑртатса ҫунакан вут 
ҫине пӗр кана пӑхса тӑрать те аптӑратма пуҫлать:

— Мухтай! Атя, Мухтай! — алӑк еннелле кӑтартать вӑл.
Ку ӗнтӗ унпа кил хушшине тухмаллине пӗлтерет. Унта

хайхи йытӑ пуррине пӗлет. О о
— Ерҫместӗп-ҫке, ачам, — тет анне. — Иытти те ҫук халӗ. 

Паппа тӑвать, — ӑнлантарать вӑл ӑна. — Май-май тӑвать, 
ҫывӑрать. «Май-май» тени ӗнтӗ «бай-бай» тени пулать. 
Ачан хӑйӗн чӗлхи.

Наҫтук хӑйӗннех перет, алӑк патне кайса тӑрать те 
йӗрмӗшме тытӑнать.

Аттттттё и лее килнӗ йытӑ патне тухас килет унӑн. Анне 
ӑна вӑр-вар тумлантарса кил хушшине и лее тухать.

— К-а-ак! Ой! — аллипе тӳпере вёҫекен хур кайӑксем 
ҫине кӑтартать ача. Анне мӑнукне ҫурӑмӗнчен лӑпкаса 
ачашлать:

— Аха. Хур кайӑксем вёҫеҫҫӗ! А якка-а-а вӗҫсе каяҫҫӗ. 
Асту. Ан ӳк! — асӑрхаттарса хӑварать вӑл ӑна. Хӑй васка- 
сах пӳртелле кӗрсе каять.





Эпир хӗрсех чустапа аппаланатпӑр. Кукӑльсене хывас 
умён анне купӑста ҫеҫки хуртарать, унсӑрӑн кукӑль тӗ- 
пӗ кӗлленет. Анне тунӑ кукӑльсем ывӑс ҫинче черетпех 
выртаҫҫӗ: купӑста кукли  те пур кунта, ҫӗр улми, пӑрҫа, 
паланпа хӗрлӗ кӑш ман кукӑлӗсем.

— Ну! — тет анне, — кукӑле кун ҫук, пӗҫерекене вилӗм 
ҫук тенӗ ӗлӗк ҫынсем. — Унтан кукӑле хывас умён хёрес 
хурать те вӗри кӑмакана лартать.

— Люшкине пӑртак тай-ха, хӗрӳлӗхё тухса ан кайтӑр! — 
хушать вӑл мана. Ҫав вӑхӑтра ача шари ҫухӑрни илтӗнчӗ. 
Анне хӑраса ӳкрӗ. — Пӗтрӗмӗр! — терӗ вӑл. — Ачана йытӑ 
ҫыртса туларӗ пулинех!

Х ӑвӑртрах кил хуш ш ине сирпӗнсе тухрӑмӑр. Ах! Ку- 
расчӗ сирӗн, мӗн пулса иртет унта! Наҫтук пылчӑклӑ ҫӗрте 
выртать, ӑна хурсем тапӑннӑ. Хур аҫи ачана вӑрӑм сарӑ 
сӑмсипе пуҫӗнчен таклаттарать. Ача нимӗн те тӑваймасть, 
хурах кӑш кӑрать.

Эпир тӑна кӗрсе ӗлкӗриччен пахчаран Мухтар чалт! ҫеҫ 
сикрӗ, тӳрех ача патне ыткӑнчӗ, ӑна пальто аркинчен ҫӗк- 
лесе тӑратрӗ. Наҫтук ҫав-ҫавах кӑшкӑрса макӑрчӗ. Эпир ӑна 
лӑплантарма тӑрӑшатпӑр...

— Ах! Мурсе-е-ем! Пӗтме маннӑскерсе-е-м! — хурсене 
чыш кипе юнаса вӑрҫрӗ анне. — Кур-ха вӗсене, ачана та 
шеллесе тӑмаҫҫӗ, эсрелсем.

Ш уйханнӑскерсем кӑмӑлсӑррӑн какаклатса лупас айнел- 
ле таплаттарчёҫ. Мухтар чӑн-чӑн паттӑр тейӗн: пылчӑкпа 
вараланса пӗтнӗ Наҫтукӑн пӗчӗк пӳрнисене, пичё тӑрӑх 
юхса анакан куҫҫульне ҫуласа типӗтрӗ. Хӑй пӗр вёҫӗм 
нӑйкӑшрӗ. Ҫак пепкене астӑвайманшӑн хытӑ ӳкӗнчӗ пулас 
вӑл, пирён умра хӑйне темле питӗ айӑплӑн тытрӗ, куҫран 
та пӑхаймарӗ. Ҫӑмламас хӳрине выляткаласа Наҫтук умне 
пёшкӗнсе лӑпчӑнчӗ. Ача майӗпен лӑпланчӗ. Тепӗртакран 
хӑй те Мухтара ҫурӑмӗнчен шӑлса ачашларӗ, кӗҫех кулма 
та пуҫларё.



К аярахпа тӗрлӗ сӑлтавсене пула ҫемье хулана куҫса 
килчӗ. М ухтара ирӗксёрех тепӗр ҫынсем патне, ял вӗҫён- 
че пурӑнакан Антуни аппа патне, хӑварчӗҫ. Паллах, питӗ 
шел пулчӗ унпа уйрӑлма. Вӑл хӑй те калама ҫук хытӑ 
пӑшӑрханчӗ пулас. Килтен тухса каяс чухне лартса панӑ 
апатне те астивмерӗ.

Пӗррехинче ҫапла тӑван киле пытӑмӑр. Ҫанталӑк нӳрӗ 
тӑратчӗ. Йӗпхӳ ҫӑватчӗ. Хӑвӑртрах ӑшӑ пӳрте кӗрес килет. 
Пирӗн Наҫтукшӑн пулсан йӗпе ҫанталӑк та ним те мар. 
Хӑйӗн резина аттине тӑхӑнса янӑ та тек пахчара пылчак 
ҫӑрса ҫӳрет. Вал ёнтё пилёк-улта ҫула ҫитнӗччӗ. Куш ака 
ҫу пар л аса тытнӑ та тем калаҫать:

— Ах, манӑн пӗчӗкскерём! Эсӗ ҫаранах ҫӳретӗн-и? Санӑн 
тяппи шанса кайнӑ-мӗн, — тет вал куш ака чунтан шелле- 
се. — Ан кулян, Мӑр-Мӑр. Пач та ан кулян, эпё сана акӑ 
чӑлха ҫӗлесе тӑхӑнтартап та... Ай, ӑҫта таран эсё? Пылчак 
ҫине ан кай, ачам, шӑнса пӑсӑлан. Уру шанса хытать вёт! 
Ҫарран ан ҫӳре! Кил, хам пата, кил! Вӑ-ӑт, халь ӑшӑтатӑп 
сана...

— Наҫтук! — чӗнчӗ ӑна амӑшӗ. — Нумай ан ҫӳре, шанса 
пӑсӑлатӑн!

— Иччас! — кӑш кӑрчӗ хёр ача.
Кӳршӗри куш аксем вара чанах та эпир пынине таҫтан 

сисеҫҫӗ, пёри те пёри пирён пата чупса каҫаҫҫӗ. Наҫтук 
вёсемпе пуринпе те кӑмӑллӑ калаҫать.

Килти ӗҫсемпе аппаланса вӑхӑтлӑха эпир ача ҫинчен те 
манса кайначчё пулас. Пёр хушӑ сас-чӳ пулмарё. Анчах 
тепёр самантранах пахчара шӑв-шав илтёнчё:

— Мухта-а-ар! Эсё килтён-и? М ухтарчик... Анне! Мухтар 
килчӗ-ӗ-ё! — кӑш кӑрать Наҫтук. — Питӗ-питӗ тунсӑхларӑм 
эпӗ сансӑр, Мухтар.

Эпир чупса тухнӑ чухне хёр ача йытта ыталаса илнё. 
Мухтар ниҫта кайса кӗреймест! Хыттӑн вёре-вёре илет, мал- 
танхи пекех, ачана аллисенчен, питӗнчен ҫулать, пёр ча-



рӑнми ҫуйӑхать, нӑйкӑшать, хӳрине пӑлтӑртаттарать. Наҫ- 
тук ӑна ачашлать, темле ӑшӑ сӑмахсем каласа йӑпатать. 
Акӑ вӗсем, чӑн-чӑн туссем. Иккёшӗ тӗл пулнӑ та калама 
ҫук хытӑ хӗпӗртеҫҫӗ. Ачан куҫӗ епле ҫунать.

— А ллуна пар, Мухтар! — тет Н аҫтук йытӑ ҫинчен 
куҫне илмесӗр. — Вӑт! Маттур! Х алӗ... халӗ вара икӗ уран 
тӑрса кӑтарт-ха, ну? Мухтар! Во! Во!

— Ах, Мухтар, эсё килнӗ-и? — ачашлатпӑр ӑна. — Эсё 
пире манса кайман иккен.

— Анне, вӑл ҫиесшӗн! — тет ун умне пӗшкӗннӗ Наҫтук. — 
Эпир килнине кам калана ӑна? Аҫтан пёлет?

— Йытӑсем сисёмлё, вал эпир килнине никам калама- 
сӑрах пёлет, — ӑнлантаратпӑр хёр ачана. — Ав кур-ха епле 
тунсӑхланӑ саншӑн.

Наҫтук савӑнӑҫлӑн кулать, татах та татах ачашлать ӑна.
Йӑмӑк хӑвӑртрах пӳрте чупса кӗчӗ, шӑмӑллӑ аш татакё 

и л се тухрё.
— Мухтар. Лайахскерём. Мансар мёнле пуранатан-ши? — 

чарӑнми калаҫрӗ ача.
Хӑйне панӑ аш татӑкне ҫӑварӗпе кап! ҫеҫ хыпрё вал. Ун- 

тан темле питё ирёксёррён пахча витёрех килнелле ут- 
тарчё...

Ҫавӑн пек ӑслӑ йытӑ пурччӗ пирӗн тахҫан. Халь тин ка- 
ялла килме юраманнине питӗ аван туйрӗ вӑл ун чухне. 
Нимӗн тума та ҫук. Тем пек каяс килмесен те каймаллах 
унӑн.

— Мухтар! — кӑшкӑрчӗ ача.
Йытӑ ҫаврӑнса пӑхмарё.
— Эпё сана юрататӑп, Мухтар, — терӗ ача шӑппӑнрах 

сасӑпа.
Н аҫтукӑн хурлӑхлӑ сассине илтсен йытӑ майӗпен ча- 

рӑнса тӑчӗ, каялла ҫаврӑнса пӑхрӗ. Унӑн куҫӗнчен куҫҫулӗ 
юхса_акнӑччӗ.





антарла ҫитнине пелтерсе сехет пиклетни

Ҫӑкӑр сутакан.
илтӗнчӗ. Хӗвел тата ӑш ш ӑнрах пӑхма тытӑнчӗ. Кӑнтӑр 
апачӗ ҫисе ларакан Шура уҫӑ чӳречерен пӑхрӗ, ачасенчен 
никамах та курӑнмарӗ-ха. Ахӑртнех, вӗсем те кӑнтӑрлахи 
апат ҫиеҫҫӗ. Ун вырӑнне ав Ш арик чӳрече умӗнче ҫӑмла- 
мас хӳрине палтӑртаттарса ларать. Хӗр ачаран темӗн кӗтет 
ӗнтӗ, куҫӗ ытла та тилмӗрсе пӑхать.

Лешӗ хура тул пӑттине пӗр каш ӑк ӑсса илчӗ те пӑрахса 
пачӗ, йытӑ ӑна ҫавӑнтах хыпса илчӗ, ҫёре ӳкме те памарӗ. 
Ш арик чӗрне вӗҫҫӗн тӑрать, ҫӑварне татах карать. Питӗ 
килӗшсе кайрӗ пулас ҫуллӑ пӑтӑ, ахальтен мар вӑл ачашшӑн 
йынӑша-йынӑша и лет.

Шура пӗвӗпе кантӑк енне ҫаврӑнса ларчӗ те чашӑкри 
пӑтта йӑлтах Ш арике ҫитерсе ячӗ. «Ҫаплах тӑранмарӗ-ши 
ку, татах тем кӗтет манран, — ҫав-ҫавах чӳрече умӗнчен 
пӑрӑнман йыттинчен тӗлӗнчӗ вал. — Тен, пӑтӑ ҫинӗ хыҫ- 
ҫӑн унӑн пылак чей ӗҫес килет? — шухӑшларё ача. — Иччас, 
Шарик! Иччас!»

— Чей ӗҫетӗн-и, Шарик?! Кил ҫывӑхарах, кил тетӗп! — 
чӗнчӗ вал хура йытӑ ҫурине аллипе кӑчӑк туртса. — Акӑ 
кур! Пы-ы-ылак турӑм! Сана валли сахӑрне ну-у-умай ятӑм! 
Шарик! Эх, тутлӑ-ҫке-е-е! Кил. Ҫӑварна кар, Шарик! Асту, 
килтисене ан шарла! Шарик! На!

Темле тӑрӑшсан та йытта чей ӗҫтереймерӗ хӗр ача. Лешё 
ним пулман пек ҫаплах ӑна куҫ сиктермесӗр сӑнать, чей 
ҫине темшӗн ҫаврӑнса та пӑхмасть.

— Иытӑ чей ӗҫмест вӑл! Ҫӑкӑр анчах ҫиет, — терӗ ҫав 
вӑхӑтра кӳрш ӗрен тухнӑ арҫын ача. Вал пан улмине 
ҫӳлелле перкелерӗ. — Шарик! Тыт! Пан улми тытаятӑн-и? 
Ну-кӑ!



— Андрей! — кӑш кӑрчӗ Ш ура, — эсӗ курмарӑн-ха, вал 
халь кӑна пӗр чаш ӑк пӑтӑ хыпса ячӗ, сӗтпе пӗҫернине! 
Чей ёҫесшӗн пулмарӗ, ӑна хам ӗҫрӗм. Манӑн пӑтӑ ҫиес 
килмест.

— Эп хам та пӑтӑ ытлаш ш и юратмастӑп, пӑрҫа нимӗрӗ 
тесен вилсех каятӑп ... Уйрӑмах нимӗр ҫинче услам ҫу 
ишсе ҫӳренине ю рататӑп. Ш арик! — хӗрлӗ пан улмие 
ҫӳлелле ывӑтрӗ Андрей. — Ш арик, кур! Эпӗ чӑн-чӑн цирк- 
ри евӗр! Ай, ӳкрӗ. Мӗншӗн тытмарӑн, Ш арик? Уп-па! Атя 
тепре, Шарик? Ну? Эй, маттур!

— Ш арик, на! — ҫӑкӑр татки пӑрахса пачӗ ӑна Ш ура. — 
Пирӗн Ш арике ҫӑкӑр мӗн чухлӗ паратӑн — ҫавӑн чухлӗ 
ҫисе ярать. Унӑн хырӑмӗ нихӑҫан та тӑранмасть.

Чылайччен айкаш рӗҫ ҫапла ачасем. Ш арик пан улми 
ҫине ҫаврӑнса та пӑхмарӗ, Ш ура панӑ ҫемҫе ҫӑкӑра вара 
чӑнах та пӗр хӑварми хыпса ячӗ. Ю лаш кинчен йыттӑн 
хырӑмӗ палӑрм аллах пысӑкланчӗ. Ӗнтӗ вӑл паҫӑрхи пек 
чӗрне вӗҫҫӗн тӑмасть, ҫӗрелле пӑхнӑ та кӑм ӑллӑн анас- 
лать.

— Ҫур ҫӑкӑр ҫисе ячӗ, аранах тӑранчӗ пулмалла, — терӗ 
хӗр ача. Унтан тем аса илнӗн аллисене хире-хирӗҫ сӑтӑр- 
каларӗ. Чи кирлине пёлтернӗ пек:

— Андрей, атя лавккалла вылятпӑр! — терӗ. — Эпӗ лав- 
кка  хуҫи пулатӑп. Сутуҫ, эппин, ӑнлантӑн-и? Эсӗ — тавар 
туянаканӗ!

— Атя! Анчах малтан тавар тиесе килмелле. Эпӗ ытти 
ачасене чӗнсе килетӗп.

— Чӗнсе кил! Чёнсе кил! Тавар туянакансем ытларах 
кирлӗ пире! — пуҫне сӗлтсе килӗш рӗ унпа ултӑ ҫулхи 
Ш ура.

Андрей унран пӗрер ҫул кӗҫӗнрех, пёвӗпе те палӑрмал- 
лах пӗчёккӗ. Вал пан улмине кёсйине чикрӗ те анаталла 
чуптарчё. Тепёр самантранах хӑйпе пӗрле темиҫе ача чӗнсе 
хӑпарчё. Ку вӑхӑтра Ш ура чӳрече умне тата тепӗр ҫӑкӑр

йӑтса пычӗ, ҫӑкӑра варринчен касса татӑкӑн-татӑкӑн вак- 
ларӗ.

— Тавар илме каяймарӑмӑр! — пӗлтерчӗ Андрей ал- 
лисене кӗсйинчен кӑлармасӑр.

— Мӗншӗн? — ыйтрӗ хӗр ача пуҫне ҫӗклемесӗрех.
— Бензин ҫук. Тавар патне кайма бензин кирлӗ. Маши- 

нӑсем гаражрах лараҫҫӗ! — пӗлтерчӗҫ арҫын ачасем пурте 
пӗр харӑссӑн.

— Юрать эппин. Хальхинче манӑн тавара анчах илӗр.
— Тепрехинче манӑнне, — пёлтерчӗ Андрей.
— Юлташсем! Юлташсем! Черет тӑрӑр! Черетсӗр никама 

та нимӗн те сутмастӑп! — аллисене пилёк тӗлне тытсах 
кӑш кӑрчё «сутуҫӑ» уҫӑ чӳречерен кӗҫ-вӗҫ тухса ӳкес пек 
урамалла ӳпӗнсе. — Укҫусене хатӗрлӗр! Укҫасӑр никама та 
лекмест.

— Мӗнле тавар паян, ҫитсӑ пур-и? — интересленчӗ 
тахӑшё.

— Ҫук. П аян ҫӑкӑр сутатӑп. Тин ҫеҫ пӗҫерсе кӑларнӑ 
ҫӑкӑр илёр! Укҫӑрсене хатӗрлӗр, юлташсем! Кивҫен тавар 
лавккара ҫуккӑ! Эпё хатӗр! — Ш ура кӗпи ҫаннине та- 
вӑрчӗ.

— Ҫӑкӑр мӗн чухлӗ тӑрать? — ыйтрӗҫ унран.
— Вунӑ тенкӗ те...
— Ай, ытла хаклӑ! Ӗнер ҫеҫ йӳнӗрехчӗ, — тӗлӗнчӗҫ лавк- 

кана килнӗ ҫынсем.
— Ҫук-ха, тӗрӗс мар калатӑп. Ой! Ҫӑкӑр-и? Ҫӑкӑр м-м-м... 

пилӗк тенкёпех паратӑп сире! Эп хыт кукар мар! Паянлӑха 
укҫа вырӑнне тирек ҫулҫи те юрать! — йӑлкӑш са кулать 
«сутуҫӑ».

Ачасем хӑвӑрт ҫулҫӑ пуҫтарчӗҫ те каллех черет тӑрса 
тухрӗҫ. Пурте кӗсйисенчен «укҫа» кӑларса шутлаҫҫӗ, пёчӗк 
аллисемпе ҫӳлелле кармашаҫҫӗ.

— Халӗ манӑн черет! Манӑн! Акӑ укҫи кунтах! — тет 
Петя.



— Миҫе ҫӑкӑр парас?
— Виҫҫӗ!
— Иккӗрен ытла памастӑп, пурне те ҫитмест, — ҫаврака 

ҫӑкӑра кӑкӑрё умне тытса тёрмешрӗ Шура. — Тӑхтӑр, юл
ташсем. Эпё халех. Ай, ниепле те... Тӑхтӑр-тӑхтӑр! Акӑ 
пулчӗ.

Пурте черетпе «укҫа» тыттараҫҫӗ ӑна, вӑл вӗсене каш- 
нинех икшер татӑк ҫӑкӑр парать. Тепӗр самантран унӑн 
аллинче ҫӑкӑр сӑмси ҫеҫ тӑрса юлать.

— Хальлӗхе ҫитет! — тет вал. — Тавар пӗтрё.
— М ана ҫитмерё, мана! Эпӗ илеймесӗрех ю лтӑм, — 

кармаш ать Наҫтук.
— Тӑхтӑр эппин, — тарлӑ ҫамкине шӑлса илет Ш ура. — 

Тепӗр ҫӑкӑрне пуҫлам...
Ку та туххӑмрах сутӑнса пӗтме пуҫларё, ш ӑпах ҫав 

вӑхӑтра Ш урӑн амӑшӗ ҫитрё. Хӑйсен килӗ умӗнче тӗпӗрте- 
текен ачасене курсан вӑл чарӑнса тӑчӗ.

«Тавар туянакансем» тахӑш  самантра чӑл-пар саланса 
пӗтрӗҫ. Петюк ҫӗре такӑнса ӳкрӗ, чавсине шӑйӑрттарчӗ, 
ыратакан вырӑна асаплӑн сӑтӑрса илчӗ те малалла тапса 
сикрӗ. Тепӗр самантран чӳрече умӗнче никам та юлмарӗ. 
Амӑшӗ «лавкка хуҫи» ҫине кӑн-н пӑхрӗ, пӗчӗк сутуҫӑ 
пуҫне пёкрӗ.

— Эсӗ мӗн тӑватӑн, ачам? Анлантар-ха мана, — ыйтрӗ 
ӗҫрен ывӑнса таврӑннӑ амӑшё хӗр ачинчен.

— Ҫӑкӑр сутатӑп, — пӗлтерчӗ Шура.
— Мӗнле сутатӑн?
— Укҫалла, — шӑппӑн илтӗнчӗ унӑн сасси.
— Укҫи ӑҫта?
— А кӑ, кунта... — тирек ҫулҫисене амӑшӗ умне хӑю- 

сӑррӑн тӑсрӗ хӗр ача.

Пуян Мук.
Щ0 сламӑшӗ патне ҫу каҫма килнӗскер, Макҫӑм яла 

кётӳ кёртсен кил картине чупса кёчӗ.
— Асанне, асанне! Ав пирӗн Мук та ҫитрё, — терӗ вӑл 

пусма вӗҫӗнче ӗне сумалли ҫутӑ витрене ҫуса таракан ас-
ламашне.

— Уҫса кёрт эппин, — сӗнчӗ мӑнукне асламӑшӗ.
Часах уҫӑ алӑкран хуллен мӗкӗркелесе ӗне кӗчӗ, майӗ-

пен картишнелле утре.
— Паян та пуян килчё пирён Мук, — выльӑха ҫурӑ- 

мӗнчен лӑпкӑн ачашларё кинемей. — Пуян килчё...
— Мёншӗн апла калатӑн, асанне? — ыйтрӗ сакӑр ҫулхи 

Макҫӑм.
— Ӗлёк пуян ҫынсем кӑна ӗне усрама пултарнӑ, — ӑн- 

лантарчӗ асламӑшӗ. — Чухӑн ҫынсен вӑл пулман.
— Асанне, ҫавах та мӗншӗн пуян-ха вӑл? Выльӑх епле 

пуян пулма пултартӑр?
Асламӑшё тӳрех шарламарӗ-ха. Ӗне ҫиллине малтан ӑшӑ 

шывпа ҫурё, унтан таса ал шӑллипе шӑлса типӗтрӗ. Вара 
тин ҫутӑ витрине хӑй умне ш утарса лартрӗ, ӗне умне 
пёшкӗнсе сума тытӑнчӗ.

Мук вӑл вӑхӑтра ҫӑвар туллин кавлесе хускалмасӑр тӑчё. 
Арҫын ача вара, халиччен ӗне сунине курсах кайманскер, 
асламӑшӗ ҫине мӗн ёҫ пётичченех тимлӗ пӑхса тӑчӗ. Кӗҫех 
витре кӑпӑклӑ ӑшӑ сӗтпе хӗррипе танах тулчё.

— Куратӑн-и? Мӗн чухлӗ сӗт парать пирён Мук, — хул
лен ҫӗкленсе, тӳрленсе тӑчӗ асламӑшё.

— Куратӑп, — пуҫне сӗлтрӗ арҫын ача.
— Вӑт, — хӑйпе хӑй малалла калаҫрӗ ватти. — Ҫак сӗтрен 

ӗнтӗ хӑйма та, турӑх та, тӑпӑрч та, ҫу та, чӑкӑт та — пур- 
те-пурте пулать.





— Чӑнах та иккен! — тӗлӗнчӗ Макҫӑм хӑй хула мага- 
зинӗнчен амӑшӗпе пёрле сёт-турах туяннине аса илсе.

— Ҫакӑ ёнтё вӑл, ачам, пуянлӑх... Курка илсе тух-ха 
пӳртрен!

Макҫӑм хӑвӑрт пӳрте чупса кӗрсе кайрӗ те курка ҫӗкле- 
се тухрӗ.

— Ӗҫех, ачам, ӗҫех. Пы-ысӑк пулан, — кинеми кӑпӑклӑ 
сӗте куркана тултарчӗ.

— Пуян-пуян Му-ук!.. Пуян-пуян Му-у-ук! Чӑнах та питӗ 
пуян. Сӗчӗ те ав мӗнле тутлӑ унӑн, — калаҫрӗ арҫын ача 
кӑмӑллӑн.

— Ыран вӑл таврӑннӑ ҫӗре, асанне, ешӗл курӑк татса ху- 
ратӑп!

Малашне ӑслӑ пул."fJL* интерех тухнӑ чӑх чӗппине Саш ук тӑпӑрчӑ 
тӗпретсе парать. Ы тла та пӗчӗк-ха лешӗ, ҫав тери юрат- 
малла ӑна. Сарӑ ҫӑмха евӗрлӗскер шав шиплетет.

Пилӗк ҫулхи ача чӑтса тӑраймасть, ӑна ярса тытать те 
ачаш сӑмахсем калать:

— Ай, шӑпӑрланӑм! Ай, пӗчӗкскерӗм! — тет вӑл чӗппе 
тути ҫумне перӗнтерсе. — Ан хӑра, ан хӑра. Эпӗ сана кӳрен- 
термӗп. Эх, мёскӗн, мӗнле майпа лекнё-ши эсӗ ҫак ҫӑмарта 
ӑшне? Ӗҫмесӗр, ҫимесӗр, шывсӑр, ҫутӑсӑр... Епле тӳсрӗн-ши 
ҫак тӑвӑр ҫӗрте, э? Юрать-ха ҫӗмёрсе тухма ӑс ҫитертӗн ҫав 
тӗттём ҫёртен. Асту! — пӳрнипе юнать Сашук. — М алаш
не ӑслӑ пул, аҫу-аннӳ сӑмахне итле. Урӑх ан хупса хуччӑр 
вӗсем сана унта.



Курену.
илӗк ҫулхи А лина ш каф  умне пӗш кӗннӗ, 

тӑрӑшсах тем пӑлхатать. Килте никам ҫук чухне уйрӑ- 
мах альбомсем пӑхма юратать вал.

А кӑ паян та хӑй тӗллӗнех хуҫаланать. Малтан журнал- 
сене пӑхса тухрӗ, хитре ӳкерчӗксене асӑрхасан чылайччен 
тинкерчӗ, унтан пӳрнине чӗлхе вӗҫӗпе йёпетсе каллех ма- 
лалла уҫрӗ.

Ку йӑлӑхтарсан вӑл пысӑк кёрен тёслё альбома илчё. 
Урайне ларчё те альбомне чёркуҫҫийӗ ҫине хурса сӑн ӳкер- 
чӗксене курма тытӑнчӗ. Нумай вёсем кунта. Хашне-пёрне 
хёр ача палласах та каймасть, ҫавӑнпа теприсене нумай- 
ччен тинкерет. Ы тларах пёр сӑн ӳкерчӗк кӑмӑла каять, вал 
ӑна ыттисенчен уйӑрса илет те пёр кана куҫ илмесёр пахса 
ларать. Кун пек чухне ачан пичӗ ӑшӑ кулӑпа ҫиҫет.

Кипке ӑшёнчен аллисене кӑларма хӑтланакан пёчёк пеп- 
ке шӑлcap ҫӑварне кӑтартса кулать. Хӑй тахҫан ҫавӑн тӗрлӗ 
пёчёк пулнине ёненес те килмест Алинӑн. Ҫав тери тӗлён- 
мелле пек туйӑнать ӑна ҫак сӑн ӳкерчёк. Хӗр ача илемлё сӑн 
ӳкерчӗке тути патне илсе пырса темӗнле ачаш сӑмахсем 
каларӗ, унтан тирпейлӗн вырнаҫтарса хучё те альбома тепӗр 
енне уҫрӗ. Кунта ашшӗпе амӑшӗ юнашар тӑраҫҫӗ. Ҫав тери 
хаваслӑ вӗсем. Тутисем кулаҫҫӗ, куҫӗсем йӑлтӑртатаҫҫӗ... 
Амӑшӗ шурӑ пӗркенчёк пӗркеннё, ашшӗ шурӑ кӗпепе, хура 
галстук ҫыхнӑ. Аллисенче иккӗш ён те хӳхӗм чечексем.

Вӑрахчен куҫ илми пӑхрӗ вал, унтан вӑрӑммӑн сывласа 
илчё те альбомне хупса хучӗ.

— Мӗншӗн, ах, мӗншён мана илсе кайман-ха вӗсем? Епле 
мансӑрӑн сӑн ӳкерттерме хӑйнӑ?! Мӗншӗн? Ну, мӗншӗн 
мансӑрах?.. — Ашшӗпе амӑшне ытла хытӑ кӳреннипе кӗҫ- 
вӗҫ йӗрсе ямарӗ хӗр ача.



Г Чей курки.
култан килнё-килменех пӗрремӗш класра 

вёренекен Вова амӑшне:
— Анне! Эпир паян ш култа ӗҫ урокёнче пластилинран 

тёлӗнмелле теттесем турӑмӑр! — тесе пёлтерчё.
— Чанах-и?
— Чанах, пуканесем, упасем, лашасем, кӑмпасем... Эпё 

сана вал ли, анне, ҫав тери хитре чей курки ӑсталарӑм.
— Маттур! Ӑна тума пёрре те ансат мар пуль-ха.
— Уй, анне! Эпё питӗ-питё тӑрӑш рӑм... Кайран вара тет- 

тисене пурне те аннесем валли парса ячӗҫ.
— Ав мёнле. Катарт-ха апла пулсан, курар.
Вова амӑшне куҫран чӑр-р пӑхрӗ. Пуҫне усрё те пёр хушӑ 

сӑмах чӗнмесӗр тӑчӗ. Унтан ассӑн сывласа илчё.
— Ы вӑлӑм, — ун умне пӗшкёнчӗ амӑшӗ. — Эсӗ ӑна 

ӑнсӑртран ӳкерсе ҫӗмӗрсе пӑрахрӑн-и?
— Ҫу-ук. Ҫӗмёрмен.
— Ӑҫта-ха вал апла пулсан?
— Уроксем хыҫҫӑн пирён вӗрентекене пӗри те хӑйӗн 

парнине паракан пулмарё. Пурте сумкисене чиксе хучӗҫ. 
Эпё вара сана валли тунӑ чей куркине Людмила Иванов- 
нӑна парнелерӗм. Эх! Аннеҫём! Курасчӗ санӑн, — тӑруках 
сӑн-пичӗ ҫуталса кайрӗ арҫын ачан. — Мӗн тери савӑнчӗ 
вӑл! Эпё сана валли тепрехинче тата хитререх туса килӗп, 
юрать-и?





Л Хырӑм вы ҫрӗ.
слашшӗ умне пырса тӑрать те пӗчӗк Ж еня:

— Асатте, хырӑм выҫрӗ, — тет.
— Чӑт кӑштах, мӑнук, кӗҫех апат пиҫӗ, — тет шур сухал 

ачана пуҫӗнчен шӑлса.
— Чӑтас килмест! Хӑвӑртрах выляма каяс килет, — ку- 

тӑнлашать каллех Ж еня.
— Ҫапла пуль те, ачам, хырӑм выҫсан кӗтмех тивет.
— Ялан ҫапла сирӗн, аслисен, — йӗрмӗшет арҫын ача.
— Сан шутпа, кӗҫӗннисен мӗнле?
— Вӗсен-и? Пӗлместӗп, асатте-е-е, пӗлессӗм те килмест.
Аслашшӗ ачана хӑй патне кӑчӑк туртать:
— Кил-ха кунтарах, — тет вӑл. — Пар-ха аллуна.
Ача хаваспах аслашшӗ умне пырать, чӗркуҫленсе ларать 

те сылтӑм аллине тӑсса парать. Лешӗ мӑнукӗн пӗчёк ал- 
лине хӑйӗн ӑшӑ ал тупанӗ ҫине хурать:

— Санӑн алӑра пилёк пӳрне, — тет вӑл. — Чи пирвай- 
хи — пае пӳрне. Куратӑн-и?

— Куратӑп, — пуҫӗпе суллать Ж еня. Унтан аслашшӗне 
куҫран пӑхать. — Асатте, мӗн пур вара манӑн алӑ ҫинче?

— Итле, ачам, — терӗ аслашшӗ унӑн пӳрнисене пӗрерён- 
пӗрерӗн хуҫлатса: — Чи асли, пае пӳрне, «Хырӑм выҫрӗ, 
хырӑм выҫрё!» — тет. «Кивҫене каяс, кивҫене каяс», — 
тет вӑталӑххи. «Татасси, татасси», — кулянать виҫҫӗмӗшӗ. 
«Татӑпӑ-ӑ-ӑр, татӑпӑр», — тет тӑваттӑмӗш  пӳрни. Кё- 
ҫӗнни... кӗҫӗнни вара... — Ватӑ ҫын шарламасть, сухалне 
аллипе сӑтӑркалать, унтан ача ҫине чеен пӑхса кулкалать.

— Кӗҫӗнни мӗн тет? — аслашшӗ шарламаннине кура ача 
ура ҫине сиксе тӑрать. — Асатте-е-е, ак ҫак пӗчӗк пӳрни 
мӗн тет?!

— «Ҫиес те тухса тарас!» — тет кӗҫӗнни.

ӑлаки аппасен

Арман
ҫемйи кӑнтӑр апатне ларнӑччӗ

авӑртать •••
кӑна, ш ӑпах ҫав вӑхӑтра вӗсем патне кӳрш ё хёр ачи пыр- 
са кӗчӗ. Сӗтел ҫинче вӗри ҫӗр улми пӑсланать, тарӑн ча- 
ш ӑкпа турӑх лартнӑ. Пӳртре тин пиҫнӗ ҫӑкӑр ш ӑрш и 
сарӑлнӑ.

— Ман килес! — терӗ Рита.
— Килях, — хуравларё кӗскен кил хуҫи.
Пӳртре тӑрӑш сах «ӗҫе» пикеннӗ темелле. Калаҫма та

вӑхӑт ҫук. Ш ӑп.
«Мӗншӗн мана апат ҫиме лартмаҫҫӗ-ши?» — шухӑшларӗ 

ача сӗтел ҫинелле пӑхса. — Мӗн тери кӗрпеклӗ ҫӗр улми 
ҫиеҫҫё вӗсем!»

Хӑй сисмесӗрех ача сурчӑкне ҫӑтать, пӑхас мар тесен те 
куҫё сӗтел ҫинчен каймасть.

— Апата кил, Рита! — чӗнчӗ Пӑлаки аппа алӑк патӗнче
таракан ачана.

— Ман ҫиес килмест, — сӑмсине нӑш туртать урамран 
кӗнӗ Рита. Алсине хывать, аллисене вӗрсе ӑшӑтать.

Ав хёрлӗрех ҫӗр улмийӗ, чи пы сӑкки, еплерех илӗртет! 
Ачасем тӑрӑш сах ҫиеҫҫӗ, каш ӑкӗсемпе турӑха лӗрӗплет- 
терни илтӗнет. Ача ассӑн сывлать, пуҫне пӗкет.

— Кил-ха кунта, сётел хушшине лар! — вӑл пӑхса тани
не курсан чӑтаймасть П ӑлаки аппа. — Ҫемҫе турӑхпа ҫёр 
улми пит аван.

Рита пуҫне пӑркалать.
— Ман пӗрре те ҫиес килмест. Чӑнах та.
— Епле ҫиес килмест? Кӑшт та пулин астивсе пӑхсам

ара!
— Аюу-у-ук! Эпё тин ҫеҫ килтен ҫисе тухрӑм.
— Эс пӗр ҫӗр улмине те пулин ҫи!
П ӑлаки аппа ӑна вӑйпах сӗтел хушшине кӗртсе лартать.



Ача ҫакна кӑна кӗтнӗ тейӗн, хӑй паҫӑрах сӑнаса хунӑ ҫӗр 
улмине тӳрех ярса илет те алӑран алла куҫарса турӑхпа 
сыпса ҫиме тытӑнать. Ай, тутлӑ-ҫке! Кун пек тутлӑ апат 
вӑл халиччен те тутанса курман пуль! Ана ҫисе ярсан теп- 
рине, унтан теприне...

Ыттисемпе тавлашмалла тенӗ пекех васкать ача. Ҫакна 
сӑнакан кил хуҫи хӗрарӑмё куллине пытарса чӳречерен 
пӑхрӗ те:

— Ах! Арман авӑрта-а-ать! — терӗ.
Ун хыҫҫӑн пурте чӳречерен кӗпӗрленсе пӑхрӗҫ.
— Ӑҫта? Анне, ӑҫта?
— Эпё нимӗнле арман та курмастӑп-ҫке? — чӳречерен 

кармаш са пӑхрӗ Рита та. — Арманӗ ӑҫта вара, П ӑлаки 
аппа?

Кил хуҫи хӗрарӑмӗ шӳтлесе тӑрӑхланине ӑнкарса та 
илеймерӗҫ шереметсем.

Тавлаш у.-К, ай, ну, сысна ҫури! Ирех мён ҫёмӗрттеретӗн 
эсё? Хырӑм выҫрӗ-и?

— Мана «сысна ҫури» тетён. Хӑвна пӗлесчӗ. Хӑв кам- 
ши?

— Эпӗ-и? Курмастӑн-им, ҫулҫӑ чӑмлатӑп. Апла пулсан — 
путек. Эсё вара мӗншӗн тутуна тӑсрӑн, э?

— Эпӗ «чух-чух»!
— Интереслӗ. Сыснапа «чух-чух» хуш ш инче мӗнле 

уйрӑмлӑх пур-ха?
— Ӑна пёлместӗп ҫав. Эпё халӗ пёчёк. Мана сан пек типӗ 

ҫулҫӑ ҫитермеҫҫё, пурте юратаҫҫё, «чух-чух!» теҫҫӗ те тутлӑ 
сӗт ярса параҫҫё.

Чӑхсем 
укҫа ыйтмаҫҫӗ.

ӗчӗк Лера хулара пурӑнать. Паян вал ялта. 
Канмалли кунсенче ашшӗпе амӑшё ӑна хуларан яла, ас- 
ламӑшӗ патне, хӑнана тӑтӑшах илсе килеҫҫӗ. Аслисем ялан 
хуҫалӑхра тем ӗҫлеҫҫӗ, ачапа калаҫма та ерҫмеҫҫӗ.

Лерӑшӑн кунта чӑн-чӑн уяв. Мӗн кӑна ҫук ялта! Чӑххи- 
чӗппи, хурё-кӑвакалӗ, ӗни-сурӑхӗ, йытти-кушакки, качаки, 
путекки... Пӗрин патне пырса тӑрать ача, унтан теприн 
патне васкать. Йытти ав ӑна курсанах апатшӑн йынӑшма, 
хӳрине вылятма пуҫлать. Икё уран тӑрать, малти урине 
тӑсать — сывлӑх сунать ӗнтӗ.

Уйрӑмах каҫхине, кётӳ кёртсен, картиш янраса ҫеҫ тӑрать. 
Хурсенчен хӑрать хӗр ача: вӗсем вӑрӑм мӑйӗсене тӑсса ча- 
шӑлтатаҫҫӗ, сӑхма та пултараҫҫӗ. Чӑхсемех апла усал мар, 
унталла-кунталла утса ҫӳреҫҫӗ, кӑтиклетеҫҫӗ, тусанлӑ ҫӗрте 
тем шыраса урисемпе чавкалаҫҫё.

Лера ы йхӑран вӑраннӑ чухне урамра хӗвел хӗртсех 
пӑхатчӗ. Ача куҫне йӑвалакаларӗ, пуҫне ҫемҫе минтер 
ҫинчен ҫӗклерӗ. Пӳртре никам  та ҫук. П ахчара ӗҫлеҫҫӗ 
пулас. Сӗтел ҫинчи хутаҫра печени те, пӗремёк те пур.

Лера тутлӑн анасларӗ те вырӑн ҫинчен сиксе анчӗ. Урай- 
не ӳкнӗ ҫемҫе теттене вырӑн ҫине хучӗ, ӑна утиялпа витрӗ. 
Акӑ диван ҫинче выртакан куш ак та ҫӗре тӑрӑст! сикрӗ. 
Хӗр ачан урисем ҫумне сӗртӗнкелерӗ. Ача ҫӑмламас чӗр 
чуна алла илчӗ, ҫурӑмӗнчен ачашларӗ. Унтан ӑна тутӑрпа 
чёркеме хӑтланчё. Кушак тутӑр ҫыхасшӑн мар иккен, тап- 
калаш ать кӑна, тахӑш вӑхӑтра шӑвӑнса тухать те тарать. 
Темле тӑрӑшсан та ӑна чёркесе вырттарма май килмерӗ. 
Ю лашкинчен хӗр пӗрчи йӑлӑхрӗ, сӗтел ҫинчен темиҫе пе- 
ченипе пӗремӗк илчё те картиш не ҫарранах чупса тухрӗ.

Кунта хальлӗхе чӑхсем ҫеҫ хуҫаланаҫҫӗ-ха. Jlepa пахча- 
на тухма ш утларӗ, унта та аслисене пулӑш малла-ҫке. 
Куншӑн ӑна уйрӑмах асламӑшӗ ырлать, кашнинчех ӑшӑ 
сӑмахсем каласа куш ӑрханӑ аллипе пуҫӗнчен ш ӑлать. 
Ҫакӑн хыҫҫӑн хёр ача тата ытларах хавхаланса каять, ас- 
ламӑшне ытларах пулӑшма тӑрӑшать. Уйрӑмах пахчари 
ҫимӗҫсене шӑварма кӑмӑллать вӑл: аслисем пёчӗк витресе- 
не шыв тултарса параҫҫӗ те — хӗр пӗрчи чупсах ӗҫлет.

Лера печение кӑпӑрт ҫыртса илчӗ, пусма вӗҫне тӳрех 
пёр-икӗ чёпӗ чупса килчӗҫ, тӗпренчёксене таккарӗҫ.

— Чип-чип-чип! — терӗ Лера аллинчи печение тӗпрет- 
се. — Эй, кама печени кирлё? Кам пӗремӗк юратать?

— Кӑт-кӑт-кӑт! — йыхӑрчӗ патваркка автан.
Самантрах пӗр кӗтӳ чӑх-чёп пухӑнчӗ пусма вӗҫне. Сарӑ

хёрлӗ тӗспе йӑлтӑртатакан автан, питӗ танлӑн, васкамасӑр 
утса ҫӳрекенскер, мӑйне каҫӑртнӑ, ҫаврака куҫӗпе чӑл-чӑл 
пӑхать. Пурте тем кётеҫҫӗ ӗнтӗ. А кӑ Лера аллинчи пӗре- 
мӗкпе печение вёсене персе пачё. Пурте кучченеҫ ҫине сиксе 
ӳкрӗҫ, ӑмӑртмалла таккарӗҫ.

Лера пӳрте хӑвӑрт чупса кӗчӗ, сётел ҫинелле кармашрӗ, 
хутаҫри пӗремӗкпе печение хыпалансах кӗсйине тултарчӗ 
те каялла вӗҫтерчӗ. Чӑхсем ача ывӑтса панӑ пылак ҫимӗҫе 
питӗ хапӑлларёҫ. Интереслӗ-ҫке вӗсене сӑнама. Ҫӗрте выр- 
такан япалана пёр чӑмламасӑрах ҫӑтаҫҫӗ вёт, унтан кал- 
лех кӗтеҫҫӗ. Хӗр ача ну май шухӑш ласа тӑмарӗ — каллех 
пӳртелле васкарӗ, унтан татах... Сӑхаҫҫӗ те сӑхаҫҫё иккен 
чӑхсем, тӑранма та пӗлмеҫҫӗ.

Каҫхине, ӗҫрен пушансан, аслисем чей ӗҫме ларчёҫ. Вёсем 
сӗтел ҫинчи хутаҫ пуш-пушах иккенне тӳрех асӑрхарӗҫ. 
Унта пёр печени те, пёр пӗремӗк те ҫук.

— Лера! — чӗнчӗ амӑшё. — Кил-ха кунта!
— Ҫиччас! — терӗ ача, пуканине ҫупӑрласа кайри пӳрте 

тухрё. — Э-эх! Паппа ту! — лӑпкарё хайхискер. — Ҫывӑр, 
пӗчӗкскерём.



— Эсӗ печенипе пӗремӗк курман-и?
— Куртӑм, — пуҫне сӗлтрӗ Jlepa.
— Ӑста кайса кӗчӗҫ вӗсем? — пуш ӑ хутаҫа силлерӗ 

амӑшӗ. — Кунта туллиехчӗ-ҫке? Кам ҫисе ячё? Аҫта?
— Ман хырӑмра.
— Сан хырӑмра? Пёр хутаҫ печенипе пӗремӗк-и? — куҫ- 

ран шӑтарасла тинкерчӗ амӑшӗ. — Аҫта хутӑн?
Jlepa вӑтанса пуҫне пӗкрӗ.
— Чӑхсене ҫитертӗм, — пӑшӑлтатрӗ ача.
— Ҫакӑн чухлӗ ҫитерсе ятӑн-и?
Хӗр ача чёнмерё. Асламӑшӗ ун ҫине ҫав-ҫавах питӗ кӑ- 

мӑллӑн пӑхрӗ.
— Юратсах ҫирӗҫ пуль? — йӑл кулчӗ вӑл.
— Ӑхӑ. Питӗ. Уй! Тупӑшсах ҫирӗҫ!..
— Хулана ҫитсен компьютер ҫинчен манса кай! — терӗ 

амӑшӗ чей куркине кӑмӑлсӑррӑн лартса.
— Ачана мӗншӗн вӑрҫатӑн? — ӳпкелешрӗ асламӑшӗ.
— Эпӗ ӑна чӑхсене валли туянман-ҫке! Иртнӗ эрнере 

кӑлпассие йӑлт куш ака ҫитерсе янӑ, ашне йытта персе 
панине хам куртӑм! Ну, мӗн тумалла, э!

— Юрӗ-ҫке, юрӗ. Ҫитернё пултӑр. Мӗн тӑвӑн халь тин?
Jlepa тинех ҫӑмӑллӑн сывласа ячӗ.
— Ну, чӑхсем ыран тутлӑ ҫӑмарта туса параҫҫё ӗнтӗ! — 

мӑнукӗ ҫине пӑхса йӑл кулчё асламӑшӗ. Унтан сӑмаварти 
чее куркана тултарчё, мӑнукне чёрҫи ҫине лартрӗ. — Кил 
кунта, пӗчӗкскерӗм, лайӑхскерӗм.

— Асанне, — пӑшӑлтатрё Лера асламӑшӗн хӑлхинчен. — 
Чӑхсене мӗншӗн печени ҫитерме юрамасть? Хырӑмӗсем 
ыратаҫҫӗ-и?

— Ах, ачам, — ӑна хӑй ҫумне ҫупӑрларӗ асламӑшӗ. — 
Печени те, пёремӗк те лавккара укҫасӑр памаҫҫӗ-ҫке...

«Тёлёнмелле аслисенчен, — ассӑн сывларӗ Jlepa. — Чӑх- 
хисем ҫӑмартине укҫасӑрах тӑваҫҫӗ-ҫке».





Пуринчен хитри.
нне, санӑн питӳ ҫине мӗншӗн куктӗр тухса 

тулнӑ? — ыйтать тӑватӑ ҫулхи Алина амӑшӗнчен.
— Ҫуркунне ҫитнӗ-ҫке, хӗрӗм. Ҫуркунне палли ку.
— Эх, манӑн пит ҫине те куктӗр тухса тултӑрччӗ. Манӑн 

та сан пек пуласчӗ, — ӗмӗтленет Алина аллисемпе икӗ пит 
ҫӑмартине те тытса.

— Мӗншӗн? — шалтах тӗлӗнет амӑшӗ хӗр ачи ҫине пӑхса.
— Мӗншӗн тесен, анне, эсӗ пуринчен хитри!

Вӗренес килет.- л х, анне! Пӗлетӗн-и, пирӗн вӗрентекен чирлесе 
ӳкнӗ! Халӗ пире урӑххи вӗрентет, — пӗлтерет Кристина 
шкултан килнӗ-килменех. — Ку вӗрентекен ытла та лайӑх- 
скер: никама та вӑрҫмасть, никам ҫине те кӑшкӑрмасть. 
Анне, вал никама та «иккё» паллӑ лартмасть.

— Ав мёнле. Алла вал начар мар, — тет амашё.
— Начар-и, мантар-и, — ал сулать хёр ача, — пурпёрех 

ырӑ кӑмӑллӑ вал. Ш кула та каяс килет, вёренес те килет.

Хитре кёнеке.
ветӑна Вова хи-итре кёнеке парнелет.

— Ай! Мён тери илемлё! — хёпёртет хёр ача. — Кун пек 
кӗнекене туянма ӑҫтан укҫа тупрӑ-ӑн?

— Хэ! — алне сулать Вова мӑн кӑмӑллӑн. — Пёр-икё 
хутчен столовӑйне каймарӑм та — пулчё те!

w  w  w  vv w  VV  W  VV VV ^  ^  VV VV V V  VV VV VV У У  W  W



Пылак кӑш ман.
санне, каҫал херле кашман пите пылак, ҫап- 

ла-и? — тет мӑнукӗ асламӑшӗ патне пырса.
— Ҫапла, ывӑлӑм. Питё пылак. Кӑна эсё тӗрӗсех каларӑн.
— Мӗншӗнне пӗлетӗн-и?
— Кала-ха, ачам.
— Вӑрҫмӑн-и мана уншӑн?
— Эй, каларӑн  та, сан пек лайӑх  ачана мӗншӗн вар- 

рас? — пуҫӗнчен шӑлать ӑна асламӑшё.
— Эпӗ вӗт кӑш мана каш ни кунах пы-ы-ылак шывпа 

шӑвартӑм.

Хытӑ чирлерӗм.
маше ывалне ш кула каима варатать, ача ниепле 

те тӑрасшӑн мар.
— Ай-яй! Эп мён... тӑраймастӑп. Манӑн пӗр вӑй та ҫук! 

Ах...
— Мӗн пулчӗ-ха, ывӑлӑм? Ш кула каймалла-ҫке, тӑратӑн 

пуль?
— Ҫу-у-ук. Чирлерӗм пулмалла. Ах, питӗ кансӗр!
Амӑшӗ ун умне пёшкӗнет.
— Ай тур-тур! Мӗскер сиксе тухрӗ тата, ачам? Мӗн ыра- 

тать санӑн? Чиперехчӗ-ҫке. Каҫхине йӗркеллех ҫывӑртӑн.
— Ай-ай! Ҫурӑм хӗсет, пуҫ ҫурӑлать, пилёк касать, пӗвер 

ыратать, хырӑм выдать! Хытах чирлерӗм пулмалла.



П ӑтӑ.р
ӗтел хушшинче ларакан Кӗҫтук пӑтӑ ҫиет.

— Ҫиех, ывӑлӑм, ҫиех, — пуҫӗнчен шӑлать ӑна амӑшӗ. — 
Пӑтти тутлӑ. Йӑлтах ҫисе яр.

— Мӗншӗн?
— Епле мӗншӗн? Пысӑк пулӑн.
— А-а-а... Анне, эсӗпысӑккӑ, ҫавӑнпа пӑтӑ ҫиместӗн-и? — 

интересленет ача.
— Ҫапла, тӗпренчӗкӗм.
...Кӗҫтук килте пӗчченех. Вӑл турилкке умне кӗрсе ларнӑ 

та тутлӑ пӑтта юратсах ҫиет.
Кушак ҫури те унтах, вӑл та ача тавра явкаланать. Ача 

ӑна та кӳрентермест: мал тан хӑй сыпать, унтан кушакне 
ҫитерет.

— Ҫиех, пӗчӗкскерём, ҫиех! — тет вал куш ака ҫурӑ- 
мӗнчен ачашласа. — Кайран ҫуллӑ пӑтӑ лекмӗ.

К ӗркунне ҫитнӗ.
U  „  - -рхине. Пурте варанна. Мануке шкула кайма ха- 
тӗрленет, кӗнекисене сумкине чикет.

Асламӑшӗ ҫӳҫне турать, хӑй питӗ пӑш ӑрханса калаҫать:
— Ах, мӗнле капла, хӗрём, кала-ха? Ҫӳҫӗм юлмарӗ-ӗ-ӗ, 

ватӑлтӑм. Ӗнтӗ кӗҫех кукш аланса юлатӑп пу-уль, йӑлтах 
ҫӳҫсӗр юлатӑп пу-уль.

— Мӗн кулянмалли пур унта, асанне? — лӑплантарать 
ӑна мӑнукё. — Кӗркунне ҫитнё вӗт. Кӗркунне эсӗ ҫеҫ мар, 
йывӑҫсем те кукшаланаҫҫё!

v v  v v  v v  w  w  w  v v  v v  v v  'zs ^  v v  v v  v v  v v  v v  w  w  v v  v v





Ҫул ҫинче
ачака тус, салам! Аҫталла васкатӑн?

— Салам, Улайкка! Пахчаналла васкатӑп-ха.
— Мӗн тума?
— Меке-ке-ек! Купӑста кӑшлама.
— Ай, маттур! Эсӗ купӑста лартса ӳстертӗн-и?
— Меке-ке-ек! Эпӗ мар, кинеми.
— Апла эс — купӑста вӑрри! Эпӗ сана ирттерсе ямастӑп.
— Мӗншӗн? Купӑстине пи-итӗ ҫиес килет те, халь манӑн 

мӗн тумалла?
— Мӗн тумалла? Ыйтмалла!
— Меке-ке-ек! Ыйтсан лекме-е-ест!
— Апла пулсан хӑвна чармалла.
— Мёнле чармалла?
— Пӗлместёп.
— Эпӗ те пӗлместӗп ҫав. Тен, манӑн сӗт чакармалла?
— Сӗтсӗр мӗнле пурӑнмалла? Эпӗ сӗтне хам-хам-хам! 

та пи-итӗ юрататӑп! Сӗчӗ тутлӑ санӑн. Ҫу-ук, темле пулсан 
та сӗтне чакарм а юрамасть, К ачака тус. А й-яй, сӗтсӗр 
епле-ха...

— Пӑрӑн ҫул ҫинчен, Улайкка. Хырӑм выҫса кайрӗ.
— Юрать. Пӑрӑнатӑп. Ну, Качака тус, сана паян кине- 

мирен чёр хула леке-е-ет!
— Эпӗ унччен купӑста каш  ласа юлам. Меке-ке-ек! Ах 

ҫав купаста-а-а! Мёншён ытла та тутла-ши?
— Кай! Кай! Эпё сана курман, илтмен. Анчах ан ман, 

Качака тус: купӑсти ҫапах та санӑн мар — кинемин! Санӑн 
мар! Хам! Хам! Санӑн мар! Купӑстине эсё лартман!

— Эсё те ан ман, У лайкка тус. Сёчӗ никамӑн та мар — 
хамӑн! Меке-ке-ек! Хамӑн!

Ӑслӑ Кушак.
адра, cap чечексем хушшинче, Кушак питӗ тутлӑн 

ҫывӑрать. Хушӑран вӑл куҫне хӗскелесе пӑхать: чӑштӑр- 
чӑштӑр туни илтёнет. Кам килет-ши? А-а-а, Иытӑ иккен! 
Таҫта та ҫитет, пурне те курать, йӑлтах илтет вӑл.

— Эс мёскер туса выртатӑн? — ҫӑмламас хӳрине пӑл- 
тӑртаттарса ыйтать вӑл Кушакран.

— Хӗвел ӑшшипе савӑнатӑп, — тет Кушак.
— Мёншӗн шӑши тытмастӑн?
Кушак тутлӑн карӑнса и лет те:
— Эп пурнӑҫа юрататӑп, — тет.
— Хам! Хам! Хам! — вӗрет Йытӑ чӑрсӑррӑн. — Ав шӑши- 

сем сан умранах чупса иртеҫҫӗ. Мӗнле намӑс мар сана. Тыт! 
Тыт! Ш ӑши тыт!

— Пурӑнччӑрах! — тет Кушак лӑпкӑн.
— Мёншӗн? — тёлӗнмеллипех тӗлӗнет Йытӑ.
— Манӑн хырӑм выҫнишӗн шӑши айӑплӑ-и вара?

Йӑвари телей.
- к ӑт-кӑти-ик! Кӑт-кӑти-ик! — ир-ирех кӑ- 

тиклет Чӑпар Чӑх. Ҫав вӑхӑтра кил хушшине Хура Курак 
пырса ларать.

— Ка-ар! Ка-ар! Мӗн ирех кӑтиклететӗн?
— Ҫӑмарта тӑвасшӑн-ха.
— Ҫавӑнпа кӑтиклетсе ҫӳретӗн-и?
— Йӑвана йышӑннӑ, унта урӑххи ларать. Кӑт-кӑти-ик! 

Ах, мӗн тумалла-ши халь? Ӑҫта кайса кӗрес...
— Тупнӑ кулянмалли! — тет Курак. — Ҫӑмартине кӳрше 

кайса тумалла та, ӗҫӗ те пӗтнӗ.



Кӑна илтсен Чӑх кӑтиклетме чарӑнать. Ҫаврака куҫӗпе 
Хура Курака чӑл-чӑл пӑхать.

— Кӑт-кӑти-ик! Тӗлӗнтеретӗн, Курак. Мана кил хуҫи сарӑ 
тулӑ ҫитерет, ҫӑмартине кӳрше кайса тӑвас-и?

— Ка-ар! Ка-ар! Сана епле тӑрантараҫҫӗ. Чёппӳсем тух- 
сан лайӑх пӑхаҫҫӗ, хурчӑкаран сыхлаҫҫӗ, — терӗ Курак 
кӑмӑлсӑррӑн. — Манӑн пур ҫӗрте те хамӑн тӑрӑшса ҫӳре- 
мелле. Чӗппӗмсене никам та сыхламасть.

— Эпӗ кил хуҫине ҫӑмарта туса паратӑп! — тет Чӑх. — 
Чӗппӗмсене хамӑн ҫунатӑмсемпе витсе ӑшӑтатӑп.

— Санӑн те лей пур, — терӗ Курак.
— Санӑн ҫук-и?
— Пӗлместӗп, — типпӗн хуравларӗ Курак. — Эс тӑр 

кӑнтӑрла тусан айӗнче чавкалансах тем тупса ҫӑтатӑн та, 
санӑн телей пурах ӗнтӗ. Манӑн ӑҫтан пултӑр?

Ҫав вӑхӑтра аслӑк тӑрринчи йӑваран чӑх ҫӑмарта туса 
кӑтиклетсе анчӗ.

— Ман шутпа, эсӗ телейне курма анчах пӗлместӗн, — 
терӗ те Чӑпар Чӑх аслӑк ҫине ҫӑмарта тума хӑпарса кайрӗ.

Курак кунӗпех унта-кунта вӗҫсе ҫӳрерӗ, телей шырарё, 
темшӗн ниҫта та тупӑнмарӗ.

Ю лашкинчен чӗпписем валли хурт-кӑпш анкӑ пуҫтарчё, 
вара тин ҫунаттисене лӑпӑс-лӑпӑс сулкаласа ҫӳлелле ҫӗк- 
ленчӗ. «Мӗн-ши вӑл телей?» — шухӑшларӗ хӑй.

Кун каҫипе телей шыраса ывӑннӑ Курак тинех килне 
вӗҫсе ҫитрӗ. Пёр лапсӑркка та ҫӳллӗ хурӑн тӑрринчи хӑтлӑ 
та ӑшӑ йӑвара ӑна чӗпписем кӗтсе илчӗҫ. Акӑ вӗсем, ҫиччӗн! 
Хуп-хура пулин те калама ҫук илемлӗскерсем. Пурте ҫӑва- 
рӗсене карнӑ, амӑшё апат парасса тӳсейми кӗтеҫҫё:

— Анне! Анне! — чӗвӗлтетеҫҫӗ хӑйсем пурте пӗр харӑс- 
сӑн. — Анне, хырӑм выҫрё! Анне, эсӗ мана юрататӑн-и?

— Йӑва тулли телей! Сирӗнтен хакли никам та ҫук! — 
хӑрӑм пек хура чӗпписем ҫумне лӑпчӑнчӗ Курак. — Эх, 
апла пулсан ҫакӑ ҫутӑ тӗнчере манран тел ей ли те ҫук.



Каш кӑр тавӑрӑвӗ.-к.аласа кӑтарт-ха мӗн те пулин, Роза аппа.
— Мӗн калам-ши? Халь наччас нимех те аса килмест.
— Мӗн те пулин... Ача чухнехине те юрать.
— Эй, ача чухне мӗн кӑна пулман-ши! — кулкаласа 

илет тӑпӑлкка шӑм-шаклӑ, тулли питлӗ хӗрарӑм. — Итлёр 
эппин.

— Тырӑ вырнӑ вӑхӑтра ӗлӗк шӑрӑх ҫанталӑк тӑратчӗ. 
Кӑнтӑр апачӗ ҫитсен ачасемпе вӑрмана кӗреттӗмӗр. Пёр та
ранах мар ҫырмара ҫӑлкуҫ тапса тӑратчӗ. Ӑттт каниччен 
ӗҫеттёмӗр ҫав шыва, питсене те ҫӑваттӑмӑр. Унтан симёс 
курӑк ҫине выртса йӑваланаттӑмӑр, выляттӑмӑр, хыттӑн 
кулаттӑмӑр.

Ачасем вылянӑ вӑхӑтра эпӗ мӑйӑр шырама кӗрсе кай- 
рӑм. Пӑхатӑп — вӗлтӗренсемпе хупах хушшинче, тӗмсем 
айёнче, — йӑва!

Эпё хуллен упаленсе пытӑм, питӗ асӑрханса йӑва ӑшне 
тинкертӗм. Тӗлӗннипе манӑн куҫсем чарӑлчёҫ. Каш кӑр 
ҫурисем иккен унта! Ултӑ-ҫичё ҫура. Ҫав тери юратмалла 
хӑйсем. Калама ҫук илемлӗскерсем, куҫӗсемпе ман ҫине чар- 
чар пӑхаҫҫӗ.

Эпӗ хӑвӑртрах ачасене кӑш кӑрса чёнсе илтём. Тӗлёнсе 
кайнипе малтанах пурте хытса тӑчӗҫ. Кёҫех эпир каш кӑр 
ҫурисене пай лама тытӑнтӑмӑр.

Эпӗ икӗ ҫурине ярса илтӗм.
— Роза, мӗншӗн эсӗ иккӗ илтӗн? — ман ҫине ҫиллессён 

пӑхаҫҫё ачасем.
— Кам чи малтан курчӗ? — тетӗп каш кӑр ҫурисене кӑкӑр 

умне ҫупӑрласа. — Сире пӗрер, мана — иккё! Вӗсене эпӗ 
тупрӑм-ҫке-ха!

Ачасем килёшрӗҫ. Эпир, чунтан хӗпӗртенӗскерсем, каш- 
кар ҫурисене хёвсене пытартӑмӑр та килелле чупрӑмӑр.



Килтисене пӗлтермерӗмӗр. Ш ӗвӗрккерех сӑмсаллӑ, ӑш ӑ та 
ҫемҫескерсене эпӗ чунтан шеллетӗп, вӗсене алӑпа хуллен 
ҫеҫ сӑтӑрса ачашлатӑп. Никам курмалла мар ҫӗре, лупас- 
ай тӑрне, улӑм ӑшне пытарса хутӑм. Унтан каллех уя тырӑ 
вырма, аннене пулӑшма, чупрӑм. Каҫхине килсен те хӑпарса 
пӑхрӑм вӗсене. Кун пирки никама та систермерӗм.

Ирхине эпӗ килти шӑв-шава пула вӑранса кайрӑм. Куҫ 
уҫӑлм асть хам ӑн, чунтан ҫывӑрас килет. А нчах анне 
кӑш кӑрни, хыттӑн хӳхлени канӑҫ памарӗ мана, хӑратса ячӗ. 
Эпӗ пӳртрен кил хушшине чупса тухрӑм. Кил картинче 
тӑватӑ сурӑх юн юхтарса выртаҫҫӗ. Пурте вилӗ вӗсем, ури- 
сене тӑсса хунӑ. Кунаш кал хӑрушӑ инкеке курсан манӑн 
ҫӳҫ-пуҫ вирелле тӑчӗ. Эпӗ каялла чакса-чакса пытӑм, куҫ 
хуралса килчӗ, хамӑн айӑпа туйса сиксе чӗтреме пуҫларӑм. 
К ӑш кӑрса йӗрекен анне сасартӑк мана курсан аллине па
так ярса илчӗ те ҫивӗтрен ҫатӑрласа тытрӗ. Аллинчи па- 
такӗ ытла та хулӑнччӗ пулмалла. Анне шеллерӗ пулас 
ҫапах та.

Эпир кӑш кӑраш нине илтсе кӳршӗсем чупса пычӗҫ, анне 
аллинчи патакне персе ячӗ.

— Пӗтерчӗ! И ӑлтах  пӗтерчӗ-ӗ-ӗ! Ентӗ пӗр сурӑхсар 
юлтӑмӑр! Мӗн тума кирлӗ пулчӗ-ши сана каш кӑр ҫури?! 
К аш кӑр тавӑрчӗ пире. Пӗтерчӗ! Пӗр сурӑхсӑр хӑварчӗ! — 
чӗрене ҫурас пек илтӗнчӗ аннен хурлӑхлӑ сасси.

— Сирӗнне кӑна мар, ыттисенне те каш кӑр пӑвса пӑ- 
рахнӑ. Кам каш кӑр ҫурине илсе килнӗ, вӗсенне пуринне 
те сурӑхсен юнне ӗҫсе кайнӑ, — пӑш ӑрханса пёлтерчӗҫ 
кӳрш ёсем.

Каш кӑрпа ҫыхланма хӑрушӑ. Ача-пӑча пӗлмен ӗнтӗ.

